
Herve LATIMIER

A-DREUZ LENN

Silence dans les champs,
gant Nicolas Legendre,

Arthaud, 2023,
345 pajenn, 20€

Etre 2016 ha 2020 en deus 
labouret Nicolas Legendre evit 
ar gelaouenn Le Monde war 
danvez al labour-douar hag 
an agrobouederezh. Etre 2021 
ha 2023 en deus graet ur pezh 
labour enklask evit sevel al levr-
mañ. Un anaoudegezh don en 
deus eus al labourerien-douar 
hag eus ar sistem a vev diwar o 
c’houst eta. Klokaat a ra Silence 

dans les champs labour Inès 
Léraud diwar-benn ar bezhin 
glas o sellet ouzh kudennoù 
al labour-douar war Vreizh 
a-bezh hag o taolenniñ istor ar 
sistem abaoe an eil Brezel-bed. 
Meneget em boa an oberenn-
mañ en niverenn 460 hag ivez 
levr Isabelle Saporta, Le Livre 
noir de l’agriculture. Teir lodenn 
a gaver el levr : « Les fondements 

de l’empire armoricain  »  ; «  Le 
bal des vampires  » hag «  Une 
lumière d’automne  ». Savet int 
o zeir gant danvez deuet diwar 
atersadennoù niverus ha diwar 
skridoù pe darvoudoù ivez. Un 
nebeud arroudennoù eus traoù 
bet lâret gant hemañ-henn, 
Alexis Gourvennec pe Thierry 
Merret peurgetket, a zo eus 
ar re spontusañ. Daou zen a 
gemer ur plas un tamm ispisial ; 
Alexis Gourvennec, diazezer 
an “impalaeriezh armorikat” 
(kreskiñ hep ehan, produiñ 
kalz hep delc’her kont eus kalite 
ar produioù nag eus an droug 
graet d’an endro ha d’an dud, 
flastrañ ar re a felle dezho chom 
en diavaez eus ar sistem [«  les 
minables », « les boulets », p.69], 
frankizouriezh ekonomikel, 
hiniennelouriezh...) hag André 
Pochon (pp.277-289). Hemañ 
a stourm abaoe ar bloavezhioù 
1950 evit un doare disheñvel 
da vodernaat al labour-douar 
diazezet war atantoù bihanoc’h, 
doujañs e-keñver an natur hag 
an dud. An eil ’oa eus an tu dehoù 
da vat hag egile zo eus an tu 
kleiz. Pennoù embregerezhioù 
eus un tu, peizanted modern 
eus an tu all. Pa seller eus 
gwriziennoù an daou doare-
se e kaver bep tro levezon bras 

ar JAC (Labourerien-douar 
Yaouank Katolik). Souezhus eo 
penaos e c’hell ar memes aoza
dur stummañ, gant ar c’hoant 
da welet bed al labour-douar 
o cheñch, digeriñ war daou 
hent ken disheñvel. Sevenadur 
Bro-Leon enep hini kreiz ar 
vro  ? Diskouez a ra e klaske 
un nebeud tud stourm ouzh 
ar sistem kreñvañ adalek ar 
penn kentañ. E-touez ar re-
se e c’heller menegiñ Bernard 
Lambert. Breizhat e oa ivez (eus 
Liger-Atlantel), bet stummet 
gant ar JAC. E 1970 e oa bet 
embannet evit ar wech kentañ 
e levr Les paysans dans la 
lutte des classes. E breder hag 
e stourm o deus awenet al 
luskad “peizanted-labourerien” 
(«  Je considère que les Paysans 
travailleurs sont des minables, 
des fainéants et des trouillards » 
eme Alexis Gourvennec e 
1976, p.227) ha krouidigezh 
ar pezh a zo deuet da vezañ ar 
C’hengevredad peizant. Anat 
n’eo james bet ken unvan hag a 
lâr reoù zo bed al labourerien-
douar. Unan eus abegoù feulster 
ar sistem kreñvañ, marteze. Ret 
e oa lakaat da blegañ ar re o doa 
ur sell all.
Bez’ e weler el levr eo deuet ar 
c’hevelourioù bet savet gant ar 

beizanted o-unan ar benveg a 
wask anezho ar muiañ hag a ra 
anezho “sklaved” ur wikefre a 
vev diwar o c’houst hag a vac’h 
anezho. Arouezius eo lenn 
(p.288) en deus keuz André 
Pochon bezañ stourmet evit 
sevel ar gevelouri L’Argoat (bet 
lonket goude gant Unicopa).
Ne vefe ket posupl na talvoudus 
klask ober un diverrañ eus ul 
levr ken pinvidik. Gwelet a 
reer ar rouedad a vir en e sav 
ar sistem  : ar c’hevelourioù, an 
tiez-bank hag o zeknikourien, 
ar werzherien mekanikoù, an 
FNSEA, ar politikerezhioù 
sikour, laoskentez pe kenwalle
rezh ar Stad, harp ur bern 
dilennidi... Hep kontañ ar maiz 
hag ar soja a ya da-heul (p.286, 
bet skrivet gant prezidant ur 
gevelouri : « Fabuleux maïs ! Si tu 
n’étais pas là... »). Displeget e vez 
mat an doareoù feuls ha pilpous 
implijet evit lakaat da blegañ ar 
re n’emaint ket a-du. Ma lakaer 
ouzhpenn abegoù sokiologel 
evel pouez “soñj ar re all”, ne 
weler ket mat penaos e c’heller 
cheñch penn d’ar vazh  : tud zo 
a brofit re eus ar sistem evit en 
ober, an darn-vrasañ eus a re a 
vez gwasket gantañ n’hellont ket 
tec’hout rak dalc’het int.
Un tamm spi a gaver er fin rak 

santet e vez kemmoù bihan 
a-drugarez da emdroadur soñj 
an dud war an ekologiezh hag 
a-drugarez d’un toullad peizan
ted kalonek a zeu a-benn da 
labourat en un doare disheñvel. 
Seblantout a ra kreñv ar sistem 
met bresk eo : distruj a ra e ziazez 
o paouraat dizehan an douar, 
o lakaat al labourerien-douar 
e saviadoù ken spontus ma teu 
reoù zo d’en em lazhañ. Kemmoù 
an hin hag ar c’hudennoù bras a 
sav a redio ur sistem kreñv met 
bresk da cheñch. Ma ne cheñch 
ket re ziwezhat... Ouzhpenn an 
hanter eus al labourerien-douar 
a yelo war o leve en dek vloaz 
o tont. Ma ne cheñch ket an 
traoù, ma ne zeuer ket a-benn 
da zedennañ tud yaouank, ez aio 
ar sistem da goll hag e vimp holl 
el lagenn. Eüruzamant ne zeu 
ket bepred ar gwashañ da wir pa 
ouzer enebiñ. Poent eo...

Une brève histoire de 
l’identité bretonne, 

De Himilcon à 
nos jours,

gant Joël Cornette,
Taillandier, 2023,
236 pajenn, 19€

Pa lenner titl al levr e kom­
prener e vo berr, e pledo gant 
istor Breizh hag e roio ur plas a 
bouez d’ar pezh a ra identelezh 
ar Vretoned, peseurt sell o doa / 
o deus warno o-unan ha penaos 
e vezent (e vezont c’hoazh  ?) 
gwelet gant ar re all.

Berr, gwir eo. Daou chabistr 
war istor ar vro, « Aux origines : 
des royaumes au duché  » hag 
« Armorique française ». Ret eo 
ouzhpennañ al lodenn dreist a 
gaver er fin (pp.165-208)  : 
« Une histoire de la Bretagne en 
80 dates (Ve-XXIe siècle)  ». 
Rannoù berr a gaver e pep 
chabistr gant titloù a ro c’hoant 
d’o lenn, alies e pledont gant un 
dodenn hep heuliañ rik red an 
istor. Ul levr Istor berr eta met 
aes da lenn ha leun a ouiziegezh. 
Ne gaver ket ur sell eeunik war 
hon istor. Arlivioù zo, perzh 
forc’hellek an darempredoù etre 
Breizh hag ar Franked ha Breizh 

ha rouantelezh Frañs, nerzhioù 
ha gwanderioù ar Stad Vrezhon 
a vez meneget mat. Netra da 
welet gant ur “roman national”. 
Talvoudusoc’h a-se eo an obe­
renn. Un identelezh a zo, ur fed 
eo. Ezhomm ebet d’he gwiskañ 
gant dilhad ideologel. Kalz diel­
loù a gaver ivez. Dedennet on 
bet, peurgetket, gant ar pezh am 
eus lennet diwar-benn an dar­
voudoù a gasas da Edit ar 
Plessis-Macé e miz Gwengolo 
1532 (pp.68-79). Kentelius eo 
war doareoù an trec’her. Soue­
zhet on bet gant respont balc’h 
Arzhur III evit nac’h dougen 
gwazoniezh lij da Charlez VII a 
Frañs. Ne ’m eus ket lennet kalz 
tra war perzh an « Honneur de 
Richmond  » en darempredoù 
etre Duged Breizh ha Rouaned 
Bro-Saoz, kazi ken luziet hag ar 
re gant Roue Frañs...

An trede chabistr, «  Pré
jugés  : au pays des lieux com

muns » (pp.99- 154) a oar lakaat 
tal-ouzh-tal ar wirionez istorel 
hag ar pezh a glever hag a 
lenner. Kentelius bepred, farsus 
a-wechoù. Sklaer eo titl ar 
chabistr diwezhañ, «  Identité 
reconquise  », a ro ur sell pozi­
tivel ha digor  : gellout a reer 
bezañ war un dro Breizhad, 
Frañsez hag European...

Ur rebechig. p.61 e lenner ar 
frazenn-mañ, tennet eus levr, 
Mona Ozouf, Composition 
française : « ... et on achève une 
lettre de condoléances en 
recommandant à l’endeuillé  : 
“dalc’hit mad an taol” 

(agrippez-vous à la table).  » 
Anzav a ran ne gomprenan tra. 
Em bro-me ne ’m eus morse 
klevet un brezhoneger oc’h ober 
eus ar ger “taol” (table) ur ger 
gourel. “S’agripper” a zo 
“kregiñ e” pe “tapout krog e” ha 
“delc’her” a dalvez “tenir”, 
“maintenir” pe “continuer” er 
geriadurioù implijet ar muiañ. 
Kenkoulz gwiriañ an traoù 
a-raok ober un arroudenn...

Resevet en deus Joël 
Cornette Kolier an Erminig er 
bloaz-mañ. Gourc’hemennoù 
dezhañ eta.

Magali BARON,
Herve LATIMIER & 

Malo BOUËSSEL du BOURG

Mall achap ! ha 
danevelloù all,

gant Fulup Lannuzel
Al Liamm,

216 pajenn, 12€

Hiraezh am boa da lenn eil 
dastumad danevelloù Fulup 
Lannuzel ; rummad lennegel an 
danevell a zere diouzh ar 
gwellañ ouzh e stil. Goude un 
dastumad kentañ, Koroll an 
dasorc’h, e kendalc’h gant an 
doare istorel a blij dezhañ, hag e 
vourr o kenweañ planedennoù 

tud wirion gant re tudennoù 
ijinet gantañ. Chom a ra stag an 
10 danevell ouzh Bro-Leon, 
ouzh kêr Vrest zoken peurliesañ, 
peogwir e kemer harp awen an 
aozer ouzh al lec’hioù anavezet 
gantañ, hag ouzh darvoudoù en 
deus bevet. Diazezet war un 
danvez istorel solut ha resis eo 

an dezrevell  ; ar yezh sioul, 
kizellet gant aked, uhel he live, 
a gas al lennerien a-dreuz bedoù 
disheñvel-mik, eus ar VIvet kant­
ved betek an amzer a-vremañ.

Bamet e vezer gant an dane­
vell gentañ, «  Mallozh sant 
Houarnev », a zo ur gwir splu­
jadenn e rouantelezh Devnon, 
da vare donedigezh Breizhiz da 
Arvorig. Ret-mat d’al lennerien 
en em ober ouzh ur bed dianav 
dezhe, ouzh anvioù-lec’h dis­
heñvel, ouzh ar frondoù, ouzh 
an nerzhioù hud a zo ken fetis 
hag ar bara o poazhañ er forn...

Goude-se ez eer tre er Grenn­
amzer gant un danevell gouestlet 
da Salaun ar Foll. Diskouez a ra 
un dudenn iskis ha froudennek e 
emzalc’h, rouez e gomzoù, ur 
seurt follgrist a laka ar wirionez 
da zont war wel dre daolioù 
souezhus ha feukus. Ha ma 
lenner ar rakskrid gant aked e 
weler n’eo ket hep fent e pled an 
aozer gant ar mammennoù 
istorel...

Teir danevell a zo gouestlet 
da vicherourien Arsanailh Brest, 
eus afer Dreyfus betek ar mare 
ma oa bet muntret Jaurès, ha 
kroget ar Brezel-bed kentañ 
da-heul. Dedennus eo heuliañ 
an tudennoù ijinet gant an aozer, 
ur c’homiser hag un anarkour 

yaouank, e-kreiz an emsav 
micherour hag e luskadoù lies­
seurt, d’ar mare ma oa Brest ur 
gêr ruz da vat.

Diouzh an amzer a-vremañ e 
kont an teir danevell diwezhañ, 
met ne dalvez ket diouzh ret 
n’eus ket danvez istorel e-barzh : 
« Aour ar Gelted », da skouer, a 
zo ur seurt “polar” skiantel 
dudius, diwar-benn arz ar Gelted 
hag an doare ma c’hell Breizhiz 
piaouiñ an hêrezh-se : hep freuz 
na trouz e ro ur respont sklaer 
d’an tabut savet evit an deizioù 
da-heul an diskouezadeg « Cel­
tique ? ». E-barzh « Ar vorwreg » 
e tifluk dousik ar moliac’h hag 
ar c’hevrin, ha diouzh stil Fulup 
Lannuzel e ranker tremen hep 
displegadenn...

Ar pezh a seblant din bezañ 
nevez el levr-mañ eo ur gwir 
frankiz bet kavet gant ar skri­
vagner, e rannbennadoù zo, a 
laka da soñjal ez eus diwanet ur 
stil hag ul lusk nevez. Penn 
kentañ an danevell «  Amañ 
emaon », da skouer, a ziskouez 
un dudenn o vont a-dreuz ar 
c’hoad, diouzh noz, dielc’het  ; 
n’ouzer ket hag-eñ emañ o 
tec’hel kuit, na petra a laka ane­
zhañ da strebotiñ, nag ha klañv 
e vefe. Un taol-kaer a-fet kevrin 
hag anken eo an doare da 

voulc’hañ an istor. Met en 
danevell-se, just a-walc’h, n’eus 
ket ezhomm da zeskrivañ ar 
gendestenn gant e-leizh a vunu­
doù istorel  ; alese marteze he 
frankiz hag he nerzh.

Kavout a ra din a-wechoù e 
vez sachet-disachet evezh al 
lenner etre ar blijadur didro o 
lenn ha talvoudegezh ar ouizie­
gezh (istorel, teknikel...) a vez 
dispaket gant an aozer, evel pa 
vefe-eñ etre daou soñj, etre rum­
mad an danevell hag hini ar 
skrid-arnod.

Donezonet-kaer eo Fulup 
Lannuzel evit ar c’hevrin hag 
evit an ober, evit an istorioù 
karantez ivez  ; donezonet-kaer 
evit anneziñ ar bed war-bouez e 
bluenn, evel e penn kentañ an 
danevell «  Mall achap  !  » da 
skouer, ma ’z eer war-lerc’h ur 
mekanisian e strad ur vag, e 
kambr ar c’haoterioù – ur vrav a 
boelladenn speredel diouzh 
doare ar Jezuisted.

Met pa vez displegadennoù 
a-leizh e vez un tamm strobet 
lusk an dezrevell, hag e pella 
sell ar skrivagner diouzh an 
tudennoù evel pa vefe o valirañ 
a-us dezhe. Pa ’z a diouzh sav­
boent un dudenn e chom naturel 
ar c’homzoù diabarzh hag an 
ober, hag e vez paket evezh al 

lenner. P’en em zistag dioutañ e 
vez techet an divizoù da vezañ 
un tamm artifisiel, evel pa ne 
vefent nemet un digarez da 
zegas gouiziegezh er skrid. Seul 
rouesoc’h ar mammennoù (evel 
en danevell gentañ da skouer), 
seul digabestroc’h a se an ijin, 
evit ar gwellañ.

Levenez a vez o welet stil ur 
skrivagner o tispakañ. Perzhioù 
mat an dastumad kentañ a zo 
gant hemañ, mui blaz an avantur 
hag ar garantez – daou romant a 
zo bet etretant ! – kement hag ur 
seurt lusk nevez, buhezek, diga­
bestr, a vefe dellezek eus ur plas 
brasoc’h... Talvoudegezh al 
levr-mañ a ro c’hoant bras da 
c’hortoz an hini a zeu.

MB

Amiraled Kab Horn,
gant Herve ar Beg,

Embannadurioù an Alarc’h,
146 pajenn, 11€

Daoust ma ’z eus anv eus 
moraerien e romant kentañ 
Herve ar Beg, n’eus amiral ebet 
war vourzh al Leon XIII. Ami­
raled Kab Horn eo lesanv an 
albatrosed a baot tro-dro d’ar 
c’hab mil vrudet-se. Ober a 
reomp anaoudegezh gant Darig, 
ur minor yaouank eus Bro-Dre­
ger, ha gant Loeiz, ar martolod 
en deus kinniget dezhañ mont 
da vous war al Leon XIII, ur 
vatimant dre lien, dezhi ur 
c’houc’h dir ha teir gwern dir. 
Moret e oa bet gant chanterioù 
Dubijeon e Naoned e 1902. 
Unan eus bigi dre lien diwezhañ 
moarvat, pa oa kont dija eus 
listri-kenwerzh-dre-dan abaoe 
pell. Kas a ra al Leon XIII ur 
c’hargad glaou eus Bro-Gembre 
da San Francisco. Tro ar bed, 
tost da vat, evit un deskard glas 
e vegel. Peadra da zeskiñ buhez 
rust ha joaius an dud a vor. Bar­

roù-mor braouac’hus diouzh un 
tu, hengounioù laouen diouzh 
an tu all, evel al lid a veze aozet 
pa droc’he ur martolod linenn ar 
c’heheder evit ar wech kentañ. 
Ul labour istorour aketus en 
deus kaset Herve ar Beg da 
benn. Forzh a zesker a-fet geria­
oueg ar verdeadurezh, ar c’hen­
werzh dre vor e deroù an XXvet 
kantved hag ar porzhioù bras 
ma kave ar batimantoù boued ha 
repu a-raok digoridigezh kanol 
bras Panama e 1913.

Petra bennak m’en deus klas­
ket an aozer chom feal d’an istor, 
eus kren-douar San Francisco e 
1906 betek peñse al Leon XIII 
war aodoù Iwerzhon e 1907, en 
deus savet ur romant gwir. Ur 
romant deskoni hag ur romant 
karantez, gant tudennoù kig-hag-
eskern. Brezhoneg peurlipet a 
zeu dindan pluenn Herve ar Beg 
ken ez eo ur blijadur lenn hag 

adlenn frazennoù zo. Puilhañ a 
ra ar berrdroioù hag implij an 
anvioù-verb. Ar romantoù mat a 
vez savet diwar danevelloù mat. 
Amprouennoù, fromoù ha tao­
lioù strak a zo perzh eus «  a 

good story  » e-giz ma lavar an 
Amerikaned. Er c’heñver-se e vo 
roet e c’hoant da Yann lenner 
betek dibenn Amiraled Kab 
Horn.

MbdB

Ar Samaritan 
madelezhus,
gant Jarl Priel,

An Alarc’h Embannadurioù,
115 pajenn, 9€

Diembann e oa chomet Ar 
Samaritan madelezhus e brezho­
neg betek-henn. Adkavet e voe 
an dornskrid e dielloù Ronan 
Huon n’eus ket pell. Un droi­
digezh eo eus ur pezh bet skrivet 
gant Jarl Priel e galleg, a-raok 
na zeuas hon Tregeriad en-dro 
d’e vro c’henidik. Savet e oa bet 
dindan an titl orin Les risques 
de la vertu, gwisket gant un 
istitl c’hwerv-brizh  : parabole 
pour les désabusés. C’hoariet 
seitek gwech e voe e Pariz gant 
strollad Charles Dullin. Pa 
grogas Jarl Priel a-zevri en e 
bluenn skrivagner brezhoneg e 
troas ul lodenn eus e labourioù 

kent diwar ar galleg. Alese Ar 
Samaritan madelezhus. Perak e 
oa bet laosket a-gostez gant 
rener Al Liamm  ? Den ne oar. 
Marteze dre ma ne voe ket ren­
ket gantañ e-touez pennoberen­
noù Jarl Priel. Gant gwir abeg. 
Padal, diouzh a skrive ar buru­
teller Georges Chennevière, ma 
n’eo ket disi Ar Samaritan 
madelezhus, n’eo ket dibourvez 
a berzhioù mat kennebeut all.

En em gavout a reer e-kichen 
Jeruzalem, met spered Tregeriz 
an hini eo a c’hwezh war gom­
zoù livus-holl an tudennoù. Ar 
paourkaezh Samaritan a zo 
doganet gant an hini en doa 

savetaet e vuhez dezhañ  : an 
telennour ! Sodiñ a ra holl ver­
c’hed an tiegezh gantañ. Jarl 
Priel a ra goap ouzh ar santiman­
toù mat hag ouzh ar santimantoù 
faos  : brizhkarantez, lourenne­
gezh foar... An eeunded hag ar 
vadelezh ne ziwallont ket 
diouzh fallagriezh an denegezh 
wirion. Gra da oan hag e vi 
touzet... Ur gentel a gousto ker 
d’ar paourkaezh Samaritan. 
Gant e wreg e klev e begement : 

« pa zeuio d’ar gêr e tesko dañ­
sal hep sonerezh. » Lañchennet 
mat ar glufenn ! Ken e tro para­
bolenn holl vrudet an Aviel da 
farsadenn griz. Hirderioù zo ha 
lourdoni. Savetaet eo ar pezh 
gant yezh Jarl Priel avat. A-dru­
garez dezhi e vez ebat atav. Ebat 
ha buhez. Kevrin ar c’hoariva... 
Peadra, neuze, da gregiñ e-barzh 
hep marc’hata.

MbdB

Fleurig an dour... ma 
dousig flour,

Saga Arvorika, levrenn 5,
gant Yann-Bêr Kemener,

Skol Vreizh,
182 bajenn, 12€

Kenderc’hel a reomp gant 
freskenn ar vuhez e Penn-ar-Bed 
e-kerzh hanterenn gentañ an 
XXvet kantved. Etre 1928 ha 1931 
emaomp, gant pempvet levrenn 
ar Saga. Yannig, ar benndudenn, 
en deus dilezet e vicher bilhaouer, 
a oa hini e dad araozañ, evit mont 
war ar vicher pesketaer ha mestr 
pesketaer zoken gant e vag 
dezhañ e-unan, Frankiz.

Adkavout ar reer an tudennoù 
pennañ : Julia, Gwenn, Roza ha 
Yannig evel-just, dalc’hmat 
gant o buhez fur ha diroll tro-
ha-tro, entanet gant uhelvenna­
doù sokial a zo oc’h ober o 
zreuz er bed kozh. E-keñver an 
orgediz e tuer kentoc’h war ar 
c’hostez diroll, betek an diwir­
heñvel, gwezhioù zo... Gwenn 
hag Herve oc’h eurediñ en o 

bragoù bihan, en anv an natur 
hag ar vuhez hir-sellet1, daoust 
ha n’eo ket mont amplik ganti... 
Fent pe lu, pep hini a raio e 
soñj... Ma... C’hoari daou, 
c’hoari tri... Gant ma vo leve­
nez ! Met just a-walc’h, diaes eo 
din krediñ he defe Gwenn 
dispartiet diouzh Julia hep na 
ziwaskfe-hi muioc’h a boan, 
hag int ken tost gant pep a 
vugel  :  «  Kerse am eus un 
tamm, met evel-se emañ ar 
vuhez » ha mat pell zo. N’eo ket 
gant soutilded an tudennoù em 
eus kavet va gwalc’h neuze.

En tu-hont d’ar c’hoarioù 
toutig-penn en deus staget Yann-
Bêr Kemener gant temoù nevez 
ha dedennus. Hini ar pesketae­
rezh e Breizh hag hini ar vigno­
niezh etre yaouankizoù Bro-
Alamagn ha Breizh, hini enrol­
ladur ar baotred yaouank hag al 
lidadurioù a yae gantañ. Eno em 
eus bourret gant taolennoù fro­
mus ha kelennus peurliesañ. 
Kavet en deus an aozer ur 
wazhennad gwiroc’h eget ar 
mennozhioù bras eztaolet gant 
ur barlivañ re ledan : an naturou­
riezh, an diveliouriezh, ar beo­
c’helouriezh, ar venelouriezh, ar 
sokialouriezh, ar gevreadelou­
riezh, an hepkigouriezh... 
Stammbouc’hus ar pouding un 
1	  Vie contemplative

disterañ, ma n’eo ket kammam­
zeriek...

Ha koulskoude... bewech e 
klozan gant ar memes eve­
zhiadenn, met dizonest e vefe 
tremen hep en ober  : pempvet 
levrenn ar Saga, Fleurig an 
dour, va dousig flour, am eus 
lennet en un tenn, laouen ha 
dichipot, en desped d’e sioù...

MbdB

Kañv ha diskañv,
gant Iwan ar Fur,

Al Liamm,
380 pajenn, 14€

Treuziñ a reer Kañv ha 
diskañv, romant kentañ Iwan ar 
Fur, evel ul liorzh strouezhek ha 
frouezhus, bouetaet gant begon 
ur yezh bev-mat, liv kreñv ar 
gwenedeg warni. Romant karan­
tez treuzrummadel (kompreno 
neb a garo pa vo lennet al levr 
betek penn), romant polis, splu­
jadenn hiraezhus er vugaleaj, 
romant istorel kenkoulz all, pa 
vezomp kaset ha digaset eus 
mare Franco betek hini Juan 
Carlos. Romant kantreerezh 
erfin, eus Naoned da Gatalonia 
hag eus Breizh da Venezuela... 
Fonnus ha liesseurt an danvez 
neuze.

Herve, ar benndudenn, a zo 
bet roet dezhañ ul lizher gant an 
noter a-berzh e dad-kozh, aet da 
Anaon pellik zo. Deskiñ a ra 
Herve penaos e oa deuet hemañ 
a-benn d’arvestiñ ouzh e obidoù 
dezhañ e-unan, gant skoazell 

Manuela, ur glañvdiourez kata­
lan, a oa o labourat gantañ en 
ospital Naoned a-raok e varv. 
Herve a laka en e benn mont 
d’he gweladenniñ evit kompren 
doareoù an afer luziet ha digre­
dus-se. Ur goantenn a blac’h a 
zegemer anezhañ war vord ar 
mor e Katalonia. Met Polis Bro-
Spagn zo o redek war-lerc’h 
Manuela. Betek re he defe skoa­
zellet ar glañvourien da dremen 
eus ar bed-mañ d’ar bed all, en ur 
rastellat arc’hant ha bravigoù 
war ar memes tro. Gwir pe faos ? 
Herve ne oar ket... ha morse ne 
ouezimp, ’m eus aon. Penaos 
achap diouzh skilfennoù ar bro­
kulorez, enebourez touet familh 
Manuela, nemet dre vervel e 
vefe... Ha piv ar chevrenn 
yaouank-se a zo o vevañ gant 
Manuela ? Tik eo an div blac’h 
gant sevenadur Breizh, ken e teu 
un tamm mezh da Herve nompas 

Gwenn-kann, Du-bran, 
Ruz-tan,

Superlatif absolu et 
adjectif composé en 

breton,
gant Mark Kerrain,

Sav-Heol,
86 pajenn, 5€

Meur a Vreizhad kar-e-yezh 
a oar duañ karnedigoù gant 
troiennoù pennaouet amañ-
ahont e levrioù hor gwellañ 
skrivagnerien. Hag alies-mat e 
vez gouestlet ganeomp ur 
bajenn bennak d’ar gerioù-
doubl, gouest da greñvaat pe da 
skeudennaouiñ ar gaoz, kement 
ha «  teurel blaz war ar yezh », 
e-giz m’en deus embannet Mark 

Kerrain e lec’h all. Ar pajennoù-
se ne vo ket ezhomm ober ganto 
ken, pa ginnig deomp Mark 
Kerrain un dorn-levr diouzh e 
zoare  : Gwenn-kann, Du-bran, 
Ruz-tan... Strizh ha resis eo an 
dachenn studi, met feal-kenañ 
da spered ar brezhoneg. Ha ma 
n’eo ket klok, n’eus ket klokoc’h 
evit c’hoazh... Anvioù-gwan 
kevrennek koulz, adverboù 

bezañ stourmet kaletoc’h evit 
yezh e vro.

Kornigellat a ra Iwan ar Fur 
etre e dudennoù, frink ha lirzhin. 
A-drugarez d’ar suspens e par­
doner an hirderioù. Reoù zo 
avat, evel an hent difin-se eus 
Naoned da Varselona, ur gwir 
levr-beajiñ, ken em eus bazailhet 
meur a wech ha bezañ m’edon 
azezet war marc’h-tan Herve, 
sañset... Seblantout a ra an aozer 
termal gant e dudennoù gwezh 
ha gwezh all. Pa ne oar ket  

petra ober ganto ken, e kas 
anezho d’ar blotoù. Gwazh a se 
da vMarylin, pa gompren an 
aozer eo en em gollet en un 
hent-dall ganti...  Bourrusted zo 
da gaout, neuze, muioc’h eget 
gwirheñvelded, gant un dezre­
vell hej-dihej hag un enklask 
diechu, daoust m’eo bet savet 
an itrik gant ampartiz, ijin bras 
hag un tamm mat a fent. Furnez 
ha follentez, kañv ha diskañv...

MbdB

kevrennek, anvioù doublet ha 
keñveriadennoù degaset gant 
evel... kement-se a gaver en e 
levrig. Mesk-ha-mesk, edon 
war-nes skrivañ... Tamm ebet 
erfin, rak urzhiet mat-kaer eo, 
ken ez eo pleustrek-kenañ. Evit 
degas un tamm skoazell d’an 

deraouidi eo, gouez d’an aozer. 
Me ’gred e c’hallo an holl 
ac’hanomp ober hor mad eus 
labour Mark Kerrain. Ur gwall 
labour, pa vo lavaret  ! Plijus-
bras, sklaer-bev, pinvidik-mor 
hag aes evel ar biz em genoù...

MbdB

Olole !,
gant Goulc’han Kervella,

Skrid,
126 pajenn, 9,50€

En torkad nevez-mañ en deus 
dastumet Goulc’han Kervella 
trizek danevell liammet gant 
dodenn ar garantez. A bep seurt 
karantezioù zo, a ouzer a-walc’h. 
Eno ez eus bet lakaet ar pouez, 
peurvuiañ, war istorioù karantez 
etre paotred. Karantezioù gwir, a 
embann an aozer, gant korfoù 
hoalus, orgedoù, spi ha dipit, 
levenez ha glac’har. «  Il n’y a 
pas d’amour heureux, mais c’est 
notre amour à tous deux,  » a 
skrive Aragon... Seul gent ha se 
ma vezont, pe ma vezent, kalz 
diaesoc’h da vevañ gant ar 
c’houbladoù heñvelreviat, «  pa 

ne c’hellent ket anzav o anien 
gwirion a-wel d’an holl ». Tru­
builhetoc’h, kuzhetoc’h ha 
maleürusoc’h e vezent, n’eus ket 
keit-se. Kement-se a vez dis­
kouezet splann gant an aozer.

Ne lavarfen ket ez eo ken 
soutil dezrevelloù Olole  ! hag 
hini Marv e Venezia, gant 
Thomas Mann. Alies ez eus anv 
eus un «  taol kontell  » paket 
« em c’halon », pe eus « un taol 
horzh spontus  »... Sklaer hag 
efedus an itrikoù neuze. Dre 
ampartiz ar c’honter, harpet 
gant e yezh yac’h ha gwevn, e 
vez fromet al lennerien, daoust 

L’armée des hommes 
libres,

gant Frank Darcel,
Coop Breizh,

299 pajenn, 19€

Levr diwezhañ Frank Darcel 
bet barnet amañ, Vilaine 
Blessure, a oa un istor polis (s.o. 
Al niv. 443), L’armée des 
hommes libres zo ul levr 
politikerezh-faltazi. Emeur e 
Helsinki e 2030, goude un Trede 
Brezel-bed. Vasco, ur Portugalad 
bet disoudardet goude bezañ bet 
oc’h en em gannañ er Balkanioù 
zo erruet er Finland o tec’hout 
diouzh disoc’hoù spontus ar 
brezel (skinoberiegezh, brec’h 
bet implijet evel arm...) ha kem­
moù an hin hag ar saotradur. 
Kement a dud zo aet da Anaon 
ken n’eus ket kalz annezidi ken 

e kêr Helsinki. Lod anezho zo 
repuidi eveltañ. Emañ ar gêr 
dindan gwarez hag/pe evezh un 
aozadur un tamm misterius, an 
FMA (Free Mankind Army ha 
n’eo ket Free Men Army evel 
ma kred tud zo). Dont a ra 
Vasco da vezañ mignon gant 
familh Lena, ur repuadez 
Ukrainat. Ober a ra e seizh 
gwellañ evit m’he defe ar plac’h 
yaouank deut da vezañ emzi­
vadez, un dazont. Istor an doare 
ma klask seveniñ ar garg-se eo 
danvez ar romant. Darvoudoù 
e-leizh, spontus alies, un aer­
gelc’h gwaskus peurliesañ met 

ma raksanter an diskoulmoù 
alies a-walc’h.

E-touez an danevelloù e vez 
kinniget tri heuliad eus levrioù 
bet embannet n’eus ket pell  : 
«  Gretel war roudoù Jaig  » 
(N’eus ket a garantez eürus, 
2015), «  Frida, dispac’herez 

Roazhon  » (Malo ar soner 
violoñs, 2019) ha « Difrom - dre 
gwad yen  » (Enez an Ameri
kaned, 2021). Bevañ a ra Goul­
c’han Kervella gant familh vras 
e dudennoù, evel en ur c’horc’h­
wezhad tasmantoù muiañ-karet.

MbdB

gant prantadoù pe degouezhioù 
a gengred, a vignoniezh zoken, 
a ro plas d’ar spi e Mab ha 
Merc’h-den, daoust da bep tra. 
Kavet em eus skrivet mat an 
oberenn ha n’em eus ket bet 

ezhomm kalz amzer evit he 
lenn. Danvez a gaver enni da 
brederiañ war ar stad a c’hello 
bezañ hini hon bed e... 2030.

HL

Eil levrenn rann ziwezhañ ar 
saga Les passagers du vent (9 
levrenn en holl) eo Le sang des 
cerises. Hollvrudet eo Les 
passagers du vent. Hollvrudet 
eo François Bourgeon evit kalite 
e istorioù ha braventez e dresa­
dennoù. Abaoe ar bloavezhioù 
1980 emañ o chom e Bro-
Gemper. Klervi Stefan eo unan 
eus an div dudenn bennañ. Mont 
a ra da Bariz evit kemer ur plas 
matezh. Erruout a ra eno d’ar 16 
a viz C’hwevrer 1885, deiz obi­
doù Jules Vallès. Kollet en 
engroez e ra anaoudegezh gant 
Clara hag he mignon Lukaz-
Anton Maze, mezeg, a orin eus 
Bro-Gemper. Stourmerien int 

o-daou, du ha ruz pe ur meskaj 
eus an daou. Goude bezañ bevet 
traoù start ec’h adkav Klervi 
Clara dre zegouezh. Herber­
c’hiet ha sikouret gant Clara e 
kav Klervi he hent. E 1891 un 
darvoud nec’hus a laka anezho 
da guitaat Pariz evit mont da 
Vreizh. E-kerzh ar veaj (an darn 
vrasañ eus an eil levrenn) e kont 
Clara da gKlervi ar pezh he 
deus bevet e-kerzh Kumun Pariz 
ha goude en Kaledonia-Nevez 
ma oa bet forbannet. Echuiñ a ra 
o istor er Vro-Vigoudenn ma 
tizoloer traoù a-zivout buhez an 
div blac’h. Ur seurt kentel istor 
eo an oberenn, unan leun a 
vuhez rak bevañ a reer darvou­

Le sang des cerises, 
Livre 2,

gant François Bourgeon,
Delcourt,

136 pajenn, 23,95€

doù ha kejañ gant tud vrudet. Ul 
labour enklask dreist zo bet 
graet gant Bourgeon. Brezhoneg 
a gaver en destenn skrivet mat 
peurliesañ. Luc’haj Pariz ivez. 
Roet e vez an droidigezh e fin 
pep levrenn. Dedennet e vezer 

kement gant istor an tudennoù 
ha gant darvoudoù ur prantad 
skrijus eus istor Frañs. Dispar 
eo an tresañ. Levrioù da lenn ha 
da adlenn.

HL

NOTENNOÙ

Annaig KERVELLA &  
Tudual HUON

Hor mignoned_______________________________________

Kañv :

Pêr Manac’h (Pierre Lemoine) a zo aet da 
Anaon d’an oad a 96 vloaz. Ganet ’oa bet e 
1927 e Mêl-Karaez.

Ezel oberiant eus Kuzul ar Brezhoneg eo 
bet e-pad bloavezhioù ha kemer a rae perzh 
alies e Kamp ar Vrezhonegerien. Unan eus 
diazezerien an UFCE (Unvaniezh 
Kevredelour Kumuniezhioù Etnek Europa) 
eo bet ha krouet en doa Kevredigezh Vreizhat 
a Sevenadurezh, a adembannas Grand 
Dictionnaire Français-Breton Vallée.

D’ar Sul 5 a viz Du eo aet Malo Louarn da Anaon.
Klañv e oa abaoe un nebeud bloavezhioù.
Ganet e oa bet e 1949 e Melun. E vreur Tangi hag eñ a oa bet 

kaset da Lannuon d’ober studioù, en un endro brezhoneger, rak 
d’ar mare-se e oa an tiegezh o vevañ kostez Pariz. Da c’houde eo 
e Roazhon e oant o chom.

Bevañ a rae e Argol, e-lec’h ma oa Frañsoaz ar Gov, e bried, 
labourerez-douar. Tad pevar bugel e oa. Ar velldroad a brize kalz 
(skipailh Roazhon).

A-viskoazh en deus bet treset. E kelaouennoù e brezhoneg evit 
ar vugale pa oa bugel ha krennard  : Wanig ha Wenig, Treflamm...

Tresour a vicher e oa. Labouret en deus bet evit Tintin, Spirou, 
Antenne 2, F3 Breizh, Ouest-France ha meur a gelaouenn all e 
galleg (labour-douar, kevredigezhioù hag all...).

E obidoù a zo bet lidet d’ar Yaou 9 a viz Du e Argol.
Niverus e oa an dud deuet da reiñ enor dezhañ.

Ra vo skañv douar Breizh evito.

Profoù_____________________________________________

Miz Gwengolo  : Loic CAMPION  ; Janig STEPHENS  ; Nil 
CAOUISSIN  ; Jakez MEREL  ; Gilbert KEROUANTON  ; Pieig 
AN DIGERC’HER  ; Michel GOUEZ  ; Anne-Marie L’HOSTIS  ; 
Herve AR GALL ; Youenn CALONEC ; Michel LESCOP

― War un dro : 230€

Miz Here : Thierry MADEC ; Daniel CARRE ; Lan TANGI ; 
Gérard MEREL ; ao. It. Yann-Charlez CAUDAL ; Bernez TANGI ; 

Yann-Loeiz KABELL  ; Tremeur GUILLAUMIE  ; Gwenael 
BARON  ; Vincent PINCEMIN  ; Alan ER HOULVENN  ; Serge 
AUBIN

― War un dro : 170€

Miz Du  : Jean CLOAREC  ; Gwenael MAZE  ; Jean-Pierre 
TILLENON  ; Armel LE SEC’H  ; Robert PERROUD  ; Jeannot 
FLAGEUL  ; Mari-Soaz AR C’HOZH  ; Pêr DREZEN  ; Hubert 
ARZEL  ; Iwan COUEE  ; Celestin ha Mari-Jo LE ROUX  ; Filip 
OILLO  ; Jean-Claude LE BARBIER  ; Fañch JESTIN  ; Alain 
JOIN ; Alan AR GAL ; Eric CHEVALLIER ; Herve AR BEG ; Jean 
OLLIVRO ; Pierre LE BAUT ; Daniel KERNALEGENN ; Danielle 
GUEYDON ; Jean-Yves ALLAIN

― War un dro : 770€

Mil drugarez a lavaromp ur wech ouzhpenn
d’hor skoazellerien.

Lizhiri______________________________________________

Digant Iwan Couée
Kalz a blijadur am eus bet o lenn kentañ lodenn ar studiadenn 

bet savet gant Frañsez Favereau evit Al Liamm. Pell emaomp ganti 
diouzh mallozh ar pik-goulennata a oa bet laket e talbenn an 
diskouezadeg « Celtique ? ». Laouen-bras on bet o welet e oa bet 
meneget gantañ Edward Lhuyd ha Paul-Yves Pezron ha kanet un 
tammig meuleudi dezho. Domaj eo, a gav din, ne vez ket dalc’het 
muioc’h a soñj amañ en Breizh eus an daou zen gouiziek-se. Ur 
gwir ergerzhour, imbourc’her ha skiantour, un den hollouiziek mod 
ar XVIIvet kantved, ur mignon da Isaac Newton, a oa eus Edward 
Lhuyd, ha deut e oa da ober un droiad en Breizh, asambles gant e 
skipailh furcherien, evit ren e enklaskoù war hon yezh (https://
bywgraffiadur.cymru/). Muioc’h a faltazi hag a fazi a zo marteze 
gant levrioù Paul-Yves Pezron, met ur gouizieg e oa memes tra, fri 

kurius, fri-furch ha spered lemm anezhañ evit klask dirouestlañ 
kudennoù hag a oa diaes-tre da veizañ en e amzer. A-hend-all, na 
plijus un degouezh ma vefe embannet justadik pennad Frañsez 
Favereau d’ar mare ma vez kemennet dre ar Rouantelezh-Unanet 
a-bezh  : « Celtic Studies students make the happiest graduates » 
(Ar studierien war ar studioù keltiek an hini eo a zeu da vezañ an 
evurusañ diplomidi). Goulennet e oa bet gant ur seurt ajañs aoditañ, 
PwC hec’h anv, ober un enklask, gant stadegoù ha jedadegoù a-vil-
vern, diwar-benn ar studioù Skol-veur e-keñver live ar goprañ ha 
live ar santimant happiness. Droch pe zrochoc’h eo seurt enklaskoù 
peuz-skiantel, met brav eo an disoc’h evidomp, ha skoet eo bet ar 
speredoù tramor ken ec’h eo bet embannet ar c’heloù-se gant 
kelaouennoù bras Breizh-Veur, sed The Times, The Guardian, pe 
The Independent (https://www.independent.co.uk/news/uk/home-
news/highest-paid-graduates-are-some-of-the-saddest-study-
finds-b2452468.html).

Digant Herve Bihan
Trugarekaat da Herve Latimier evit e gronikañ eus al levr aktoù 

embannet ganin ha gant Immaculada Fabregas. Aktoù ar c’hollok 
kentañ war an treuzkas er familhoù e Breizh. Trugarekaat ivez da 
Herve evit bezañ lakaet war wel pegen start eo stad an traoù ha 
pegen du e c’hall bezañ dazont ar yezh dre an hent-se. Ha kouls­
koude e soñjan mort eo an hent nemetañ, kuit dimp koll ur seblant 
kevredigezh vrezhoneg, buan.

Un digarez evidon da zisplegañ petra eo istor ar c’hollok-se. Dre 
deir gwezh em boa klasket sevel anezhañ, hag eo en drede m’eo 
deuet da vat, gras da skoazell efedus Bernez Rouz ha Lena Louarn, 
hemañ a-berzh ar C’huzul Sevenadurel ha houmañ a-berzh ar 
Rannvro, hag evel-just gras da Immaculada, mignonez feal, a-berzh 
Skol-veur kreisteiz Breizh, hep ankouaat tud all evel-just (evel re ar 
servij gouestlet d’ar C’huzul, met ivez Laurent Daniel, MCF en 
Oriant). En div wezh all e oa bet klasket lakaat ar CRBC (hini 
Brest) war ma chouk... Ar pezh am boa nac’het groñs. Ne gollin ket 
amzer o tisplegañ ar perag. Ar reoù a oar gant petra eo maget ma 
soñjoù a oar mat-tre...



24

En hon digoradur e verkomp pegen pouezus eo bet krouidigezh 
Diwan gant e sistem kelenn dre soubidigezh : Diwan an akt poli­
tikel ha yezhel pouezusañ kentañ. Evidon ar c’helenn dre soubi­
digezh zo un elfenn ret evit kas war-raok an treuzkas er familhoù : 
dont a-benn da gaout rummadoù nevez o vrezhonegañ e kement 
degouezh en o buhez (micher, buhez prevez, etc, hag a-raok pep tra, 
tud o soñjal e brezhoneg).

Seul heugusoc’h an tagadennoù feuls bet a-enep ar c’helenn dre 
soubidigezh abaoe un nebeud amzer.

« Maent hw yn paratoi y rhyfel » (emaint o prientiñ ar brezel), 
diouzh komzoù Dafydd Iwan, hag eo se a vez a-hed ar wezh. Da 
gentañ emzalc’h heugus an Ao. Yves Bernabé, enseller meur e Pariz, 
sañset difenner hon yezhoù, bet oc’h embann un danevell a-enep da 
zDiwan evit kont ar Blanquer ha da-heul evit kont ar Macron evit 
dispenn an doare efedusañ da dreuzkas ar brezhoneg dre hon skolioù. 
Tagañ talvoudegezh Diwan. N’eo ket gall a-walc’h ! Sellit amañ : 
https://issuu.com/bretagne-info.bzh/docs/20210824093347099_
danevel_bernab_diwan.

Se a oa e 2019. Da c’houde eo abadenn al lezenn Molac : dis­
pennet al lezenn gant Blanquer ha Macron gant sikour objektivel ul 
lodenn vat eus ar gannaded LR, un toullad re PS, ar braz eus re 
Macron, hag an holl gwitibunan a-berzh LFI. Ha se pa oa bet votet 
al lezenn gant ar Parlamant e Pariz ! Splann e oa eo broadelourien 
c’hall ordinal (hervez termeniñ Ronan ar C’hoadig) hon eus afer 
oute. Ma, kannaded Breizh, evit ar braz anezhe, n’int ket bet lonket 
gant ar señdrom-se. Daoust da se e ranker (ha n’eo ket e c’haller) 
goulenn e pelec’h emaint en deiz a-hiziv.

Distroomp d’hon c’hollok ha d’e aktoù : ur c’hollok savet evit 
an dilennidi, just a-walc’h, ur c’hollok da sikour anezhe da gemer 
e-karg ar goulenn sokial treuzkas yezh er familhoù. E miz Du 2018 
ne oa deuet d’ar c’hollok evel dilennidi nemet (ha n’eo ket disme­
gañsus) Loïg Chesnais-Girard, Prezidant ar Rannvro, deuet da 
zigeriñ ar gaoz, ha Lena Louarn, bezprezidantez, dediet dezhi an 
aktoù.

Met e pelec’h e oant eta, hon dilenndidi karet ? Ar respont : en 
emvod kentañ krouidigezh (c’hwitet) ar Breizh Lab diwar pediñ 

J.-Y. an Drian ! Sede, sklaer petra eo preder hon dilennedi diwar-
benn gwirioù ar vrezhonegerien... Lufr ar politikerezh e-skoaz o 
labour pemdez. Un emzalc’h heugus...

Bezet a vezo, en hon pennad-kinnig, Immaculada ha me a 
c’houlenn ur statud a yezh ofisiel evit ar brezhoneg. An doare 
nemetañ da wareziñ gwirioù ar vrezhonegerien  : petore statud en 
deus saveteet ur yezh ? Hini ebet, met petore yezh hep statud bet 
saveteet ? Hini ebet.

Ar gwirioù. Evidon-me, bet e-touesk ar reoù o devoa savet 
Stourm ar Brezhoneg, eo reishoc’h, hiziv, soñjal en un anv all. 
Stourm ar Vrezhonegerien. Ar vrezhonegerien a rank stourm evit o 
gwirioù, reoù o bugale, reoù o bugale-vihan... hag ivez, aliesoc’h 
evit na soñjer, evit reoù o zud...

Evit klozañ war se, just ur ger : ret eo d’ar pennadurezhioù res­
pont d’ar goulenn sokial ha da youl korf sokial Breizh. Ar gevre­
digezh a c’houlenn met petra eo respont he dilennidi ? Poent soñjal 
en un emzalc’h a-stroll e-keñver ar bed politikel...

Trugarekaat ivez da Herve Latimier evit bezañ pedet Francis 
Favereau da sevel ur studiadenn da zisplegañ an tremen eus ar 
c’heltieg kozh d’ar brezhoneg en Arvorig. Pouezus eo kinnig 
seurt pennadoù pan eo ken luziet an traoù : etre ar studiadennoù 
skiantel hag an emzalc’hioù ideologel e c’hall Yann Lenner, 
daoust dezhañ bezañ tapet deskamant uhel, bezañ lakaet war 
goll... da vat, ha moarvat a-ratozh. Ha se da-heul an diskouezadeg 
« Celtique ? » e mirdi Roazhon, àrlene. Trugarekaat eta da Francis 
Favereau evit ar sklaeraad a zegas dimp, ha se daoust d’ar 
skoilhoù niverus.

Ober a rin un evezhiadenn bennaket, kement ha klokaat pennad 
F. Favereau  : ar ger(ioù) gall, gal ha deveradennoù, o sterioù, o 
zalvoudegezhioù, o implijoù, etc.

Da gentañ ur ger zo pangeltiek, gal pe gall gant an dalvoudegezh 
feulster, birvidigezh, etc. Kavet e vez en anv ar C’halianed, Galli 
troet (les) furieux gant PY Lambert 33, hini ar C’halated, Γαλάται, 
hag en ur bern anvioù-tud pe lec’hioù henvrezhoneg evel Galbudic, 
Galuudic (KR), Galluudic (KKle), Galcon (KR ha Galgon KKle), 

Galdu & Galdub(us) (KR), Galuiu (KR & Galueu KL), Galfrot ha 
Pengalfrot (e 1273). Kavet e vez ivez e kembraeg hag e kerneveureg 
en anvioù lezennel evel galanas (krI galannas) « muntr, lazhadeg », 
e-kichen gal e-unan (hBr glanasoc « muntrer »).

Ar verb gallout (krBr galloet, Kb gallu, Kn gallos) a deu diwar 
ar memes gwrizienn.

An eil ger zo anavezet e brezhoneg hag en iwerzhoneg 
nemetken, gall pe gal. Ar ster kentañ en div yezh a oa « an estren 
dre ar yezh », alese an anv Inizi Gall roet d’an Hebridez p’o devoa 
dilezet ar gouezeleg d’ur c’houlz a oa, alese an anv roet da dud 
Breizh-Uhel ha da re ar Frañs. Er grennamzer e oa bet merket gant 
menec’h desket Iwerzhon e talveze kement ha Galian (DIL G-38 : 
« Gaill .i. Frainc »), tre evel ar pezh a gaver er C’hatolikon (p.89b : 
« Gall .g. France ou gaule »), met ar sterioù-se zo fazius en div 
yezh. Reveziadennoù nevesoc’h en div yezh a ziskouez splann ar 
ster « an dud estren pe ar vro estren dre ar yezh ». Ar sterioù all zo 
deuet diwar strishaat an implij ha n’eo ket ar c’hontrol.

Ar skouerioù eus an eil ger-se zo tremen niverus abaoe mareoù 
koshañ ar brezhoneg hag ur c’holl amzer a vefe o advenegiñ amañ. 
A-walc’h sellet er geriadurioù hag er studiadennoù arbennikaet.

Ar ger galleg a dle dont eus gall « estren », sede eo « yezh an 
estren », un dalvoudegezh zo bet mesket marteze gant an henanvadur 
lingua gallica, met netra sur. Gwelet bemol Fleuriot, p.78, war 
implij an droienn-se.

Diwar-benn an anv Gallmau zo ur bern traoù da lâret. Gwariet 
eo bet an traoù adalek 1952 gant pennad PR Giot en Annales de 
Bretagne. Hervezañ e talvezfe kement ha « serviteur de l’étranger ». 
Diwezhatoc’h, kalz ez eus bet embannet ur studiadenn a bouez war 
an holl enskrivadurioù kozh e Breizh hag er marzoù gant Wendy 
Davies, John T. Koch, Gwenael an Dug ha tud all c’hoazh. Troet eo 
bet gante « serviteur gallo-romain (de Dieu) », ar pezh zo souezhus, 
iskis. Ar c’heñveriañ gant ar c’hembraeg meudwy «  serviteur de 
Dieu, ascète, ermite  » roet gante zo da vezañ graet gant an 
iwerzhoneg mog Dé (LEIA M-70) kentoc’h.

Emaomp gant un enskrivadur kozh-tiar elfenn greñv ur 
gevredigezh keltiek o tougen uhel talvoudegezhioù an nerzh, ar 

bred, ar brezel, etc, ha ne anavezer enskrivadur ebet gouestlet d’ur 
mevel, d’ur servijer, pe se.

An elfenn gentañ gall- amañ zo evel an hini gentañ am eus 
meneget (feuls, leun a nerzh, a virvilh, etc)  ; an eil, mau diwar 
*magu- gwir, en deus bet meur a dalvoudegezh  : «  paotr/den 
yaouank  » alese «  servijer  » (ret eo soñjal en darempredoù er 
gevredigezh kozh). Ha ret kemer e kont ivez talvoudegezhioù ar 
ger brezhoneg modern mav  : « mibin, laouen, yac’h, kreñv ». 
Soñjal a ra din, abaoe pell zo, e ranker treiñ Gallmau dre « an den 
yaouank kreñv leun a nerzh ».

Notenn : gant seurt danvez, Francis en goar kement ha me, eo 
diaes reiñ an traoù gant nebeut a zisklêriadurioù, anez bezañ skort 
hag amsklaer a-wezhioù.

Digant Fulup Lannuzel
Lennet em eus gant plijadur an danevell troet gant Herve 

Gouedard, Ar bleiz, bet skrivet gant Hermann Hesse. Ur bleiz all a 
zo ivez en e romant Der Steppenwolf (Bleiz ar stepennoù). Al loen-
se a zo arouez an natur gouez kevenebet ouzh bed an dud, ar seve­
nadur. E-barzh ar romant e klask ar benndudenn distremen an 
daouad, hep dont a-benn avat. Amañ ez eo un tammig disheñvel an 
traoù : ar bleiz eo a zo “trec’h” en un doare, ha pa varvfe en dibenn. 
Feal d’e anien e klask tec’hout rak an dud aet gouez gant e brei­
zhadennoù. Arouezius eo an doare ma ’z eo deskrivet ar bleiz hag 
an dud gant an daneveller : ar bleiz a chom ul loen anterin daoust 
dezhañ bezañ dinerzhet gant an naon, aet da relegenn koulz lavaret, 
buket e selloù war al loar, a zo evel ma ouzer “heol ar bleizi”, tra 
ma ’z eo ar chaseourien  “dallet” gant berzh-mat ho chaseadenn, 
gant muntr al loen. Heverk eo en danevell taolenn an erc’h hag al 
loar, a gaver deskrivet div wech. Er penn-kentañ ez eo houmañ 
« yen-sklas he sked melen », tra ma ’z eo « o ruzellat » er penn-
diwezhañ e-giz pa vije bet o tameuc’hiñ ouzh « daoulagad marv ar 
bleiz ». Brav-eston eo an danevell-se.

Prizioù bet roet e-kerzh Gouel al Levrioù e Karaez_____

Priz an danevell e brezhoneg kinniget gant kêr Garaez a oa aet 
gant Kristian Braz evit an danevell E penn ar Wern (embannet en 
dastumad Moussa - Al Liamm).

Herve ar Beg en doa bet Priz Langleiz er bloaz-mañ evit e 
romant Amiraled Kab Horn (embannet gant An Alarc’h).

Menegomp ivez e oa bet roet Kolier an Erminig da Joël 
Cornette, istorour brudet a ginnige e levr nevez er gouel  : Une 
brève histoire de l’identité bretonne (embannet gant Tallandier).

Porched niverel ar brezhoneg________________________

Porched niverel ar brezhoneg a oa bet kinniget d’ar gazetennerien 
e-kerzh un emvod-kelaouiñ d’an 30 a viz Here 2023 e Roazhon.

Emañ an OPAB o paouez sevel ur porched a-ratozh hag a vod 
roadennoù niverel publik ha binvioù a bep seurt. Digoust eo ar 
servij-se ha digor eo d’an holl dre ar chomlec’h : 

https://niverel.brezhoneg.bzh
Al loazioù-mañ a c’haller kavout war ar porched :
- Er geriadur istorel Meurgorf ez eus ouzhpenn 60 000 pennger. 

Ouzhpenn 150 000 skouer istorel tennet eus korpus geriadurel ar 
brezhoneg zo asambles gant o c’hendestenn, kinniget en un doare 
sklaer ha kronologel.

- En diaz roadennoù lec’hanvadurezh KerOfis ez eus ouzhpenn 
52 000 fichenn hag a vez hizivaet bemdez gant servij Glad yezhel 
ha panellerezh an OPAB.

- An diaz termenadurezh TermOfis, eus TermBret, kreizenn 
dermenadurezh an OPAB, zo ouzhpenn 86 000 termen rummet dre 
zomani ennañ.

- An troer emgefre diazezet war an naouegezh artifisiel zo 
gouest da dreiñ war an tu brezhoneg-galleg ha war an tu galleg-
brezhoneg war un dro. Krouet eo bet gant Alan Entem, ijinour war 
an naouegezh artifisiel anezhañ.

- Sintezenn ar gomz e brezhoneg. Taolet ez eus bet pled mat 
gant an OPAB ouzh kalite an distagañ hag ouzh an taol-mouezh, 
evit ma c’hallo ar benveg-mañ bezañ implijet evel benveg dave evit 
deskiñ ar yezh. Gant ar reizhiad-se, diazezet war an naouegezh 
artifisiel, e c’hallo ivez bezañ diorroet binvioù all evit ma c’hallfe 
bezañ klevet muioc’h a vrezhoneg er vuhez pemdeziek (GPSoù, 
kemennadennoù dre gomz en treuzdougen boutin, pignerezioù, 
responterioù...). Peder mouezh a c’haller klevet bremañ  : div 
vouezh plac’h ha div vouezh paotr.

- Ar c’horpusoù skrivet ha klevet a ya d’ober unan eus al 
loazioù diazez war dachenn tretañ emgefre ar yezhoù naturel. 
64 000 frazenn zo e korpus divyezhek galleg-brezhoneg an OPAB 
a implijer hiziv an deiz, ul lodenn eus memorioù treiñ an OPAB int. 

War-dro 50 eurvezh enrolladennoù brezhonek zo er c’horpus klevet 
savet e kenlabour gant an IRISA evit raktres sintezenn ar vouezh. 
Korpusoù all frank a wirioù a gaver ivez war ar porched (testennoù, 
enrolladennoù klevet, h.a.).

- Binvioù all a c’haller kavout war ar porched : ur fonetikelaer 
evit treuzskrivañ frazennoù brezhonek hervez lizherenneg 
etrebroadel ar fonetik, ur skoueriekaer evit lakaat aes da lenn e 
brezhoneg elfennoù evel sifroù pe arouezennoù arbennik, un 
silabifier a droc’h ur frazenn e silabennoù hag evit gouzout en 
a-raok e pelec’h e vo an taol-mouezh.

Kenstrivadeg danevelloù_____________________________

Evel bep bloaz eo bet lusket ur genstrivadeg danevelloù gant 
Unvaniezh Skrivagnerien Breizh. Setu an dodenn kinniget deoc’h :

« Azezet oc’h war leurenn un ostaleri. Hoc’h amezeg a zo aet 
kuit... Ha chomet eo e bellgomzer-godell war e lerc’h, war an daol. 
Petra ’vo graet ganeoc’h neuze ? »

Savit un danevell div bajennad, kasit anezhi da :
Thierry Châtel
Kadoriad Juri U.S.B.
4, Garzh al Laour bras
22780 Logivi-Plougraz
(a-raok dibenn miz Meurzh 2024)
Hag emichañs e vo degemeret ganeoc’h ur priz  ! Hag embannet 

’vo ho skrid en dastumadenn a vo strobet enni an danevelloù kaer 
(brezhonek, gallek pe c’hallaouek) bet degemeret ar bloavezh da 
zont  ! Ar Reoliadur klok a vo kavet ganeoc’h war hon arload.

https://www.ecrivainsbretons.org/
Thierry Châtel

Radio Kerne_ ____________________________________

Dibabet eo bet Radio Kerne gant an ARCOM (Autorité de 
Régulation de la Communication audiovisuelle et numérique) evit 
skignañ e DAB (radio niverel – Digital Audio broadcasting) war 
dachenn : Kemper, Kemperle/an Oriant, Gwitreg/Baen-Veur.

Daou emaint o labourat. Morgane Cotten gant un abadenn 
bemdeziek Tarzh an noz ha Tangi Poisson a laka atalieroù 
deskadurezh d’ar mediaioù da vont en-dro gant tud yaouank ha 
deuet. 

Lec’hienn Al Liamm__________________________________

Nevez zo e c’hallit selaou podkastoù Al Liamm. Danevelloù eo 
anv an abadenn hag ar rann kentañ a zo bet lakaet enlinenn d’an 
23/11/2023 : Bugel ar glav, skrivet gant Mai-Ewen, embannet en 
niverenn 407 ha lennet gant Riwal Huon. Kinniget e vo danevelloù 
lennet. Danevelloù embannet nevez zo pe pell zo. Un doare nevez 
evidomp da ginnig labour ar skrivagnerien builh !

Ouzhpenn ar podkastoù-mañ e kinnigomp deoc’h ur skrivagner 
hag ul levr lakaet war wel bep miz. 

Kenderc’hel a reomp ivez da labourat war niverelaat niverennoù 
kozh Al Liamm. Tamm-ha-tamm e vo kresket an niver a skoueren­
noù lakaet digoust enlinenn !


